
MINUTI

Il-Minuti ta’ Laqgħa 34 li saret l-Erbgħa, 17 ta’ Novembru 2021 kienu konfermati.  

PREŻENTAZZJONI MILL-MINISTRU FL-UFFIĊĊJU TAL-PRIM MINISTRU DWAR IL-FUTURE OF EUROPE CONFERENCE U X-XOGĦOL LI QIEGĦED ISIR MIN-NAĦA TAL-GVERN F’DAN IR-RIGWARD

IĊ-CHAIRPERSON (Onor. Oliver Scicluna): Illum il-Ministru fl-Uffiċċju tal-Prim Ministru, l-Onor. Carmelo Abela, se jagħtina preżentazzjoni dwar il-Future of Europe Conference u x-xogħol li qed isir relatat magħha. Għalhekk insejjaħ mill-ewwel lill-Ministru. 

ONOR. CARMELO ABELA (Ministru fl-Uffiċċju tal-Prim Ministru): Sur President, insellem lill-kollegi preżenti. Miegħi llum hawn is-Sinjura Mandy Falzon, Kap Eżekuttiv tal-Aġenzija Servizzi Ewropej f’Malta u s-Sur JeanClaude Gatt, Uffiċjal fis-Segretarjat tiegħi. Din il-preżentazzjoni li se nressqulkom tħejjiet mill-Aġenzija Konferenza dwar il-Futur tal-Ewropa. Tajjeb ngħid ukoll li, min-naħa Maltija, f’isem il-Gvern, kemm jien kif ukoll l-Onor. Stefan Zrinzo Azzopardi, ġejna uffiċjalment nominati sabiex nirrappreżentaw lill-Gvern fil-laqgħat f’isem il-Kunsill. Is-Sinjura Mandy Falzon qiegħda tirrappreżenta liċ-ċittadini, għalkemm imbagħad hemm fergħa oħra fejn iċ-ċittadini Ewropej qegħdin jintgħażlu b’mod li la l-Gvern u lanqas l-istituzzjonijiet m’għandhom kontroll fuqu, imma qed iħallu f’idejn l-istituzzjonijiet differenti fil-pajjiżi rispettivi biex b’mod haphazard jagħżlu numru ta’ ċittadini ħalli jitilgħu u jagħtu l-kontribut tagħhom hemmhekk. 

Hawnhekk qegħdin nitkellmu fuq il-futur tal-Ewropa, x’futur iridu jaraw iċ-ċittadini għall-Unjoni Ewropea, u kif iddeskrivietha l-President tal-Kummissjoni Ewropea, dan huwa bidu ġdid għal proċess demokratiku Ewropew. Mela din mhijiex kwestjoni ta’ xi ħadd li jiddeċiedi minn fuq, u dak li jiddeċiedi minn fuq ikun ben fatt, imma hawnhekk għandna proċess fejn iċ-ċittadini Ewropej qegħdin jingħataw l-opportunità li jgħidu tagħhom dwar il-futur tal-Ewropa. 

Saru diversi laqgħat u forsi ‘l quddiem ikollna ftit ċans insemmuhom. Naħseb li din hija xi ħaġa fejn għall-ewwel darba, kellek it-tliet 
istituzzjonijiet li taw bidu għal dan il-proċess ta’ din il-Konferenza dwar il-Futur tal-Ewropa. Għandek il-Kunsill, il-Parlament Ewropew u l-Kummissjoni Ewropea, li b’mod konġunt, bdew dan il-proċess biex naraw ftit x’inhuma l-opinjonijiet u s-suġġerimenti dwar il-futur tal-Ewropa. Kif diġà għedt, dan huwa proċess minn isfel għal fuq, fejn b’mod partikolari, iċ-ċittadini qed jiġu mħajra jgħidu tagħhom. U din id-dikjarazzjoni konġunta hija bbażata fuq l-inklussività u t-trasparenza, kif ukoll fuq id-demokrazija aktar parteċipattiva.

Dan kollu ġie mniedi fid-9 ta’ Mejju 2021 fi Strasburgu u mistenni li jiġi konkluż fid-9 ta’ Mejju ta’ din is-sena. Naturalment kien hemm argumenti fuq jekk huwiex kmieni wisq jew hemmx il-possibilità li wieħed jestendi imma s’issa d-data ta’ Mejju hija d-data uffiċjali. X’se jiġri - kien hemm sentimenti espressi f’dan ir-rigward - wieħed għad irid jara però, uffiċjalment se tiġi konkluża din il-konferenza f’Mejju ta’ din is-sena. 

X’inhuma l-elementi tal-konferenza? Għandek il-Bord Eżekuttiv li fih hemm rappreżentanza ugwali mill-Parlament Ewropew, il-Kunsill u l-Kummissjoni Ewropea. Dan il-bord huwa responsabbli għat-teħid ta’ deċiżjonijiet li jintlaħqu b’kunsens biex jaraw kif din il-konferneza tipproċedi. U allura anke mil-lat organizzattiv jittieħdu ċerti deċiżjonijiet hemmhekk. Imbagħad għandek Pjattaforma Diġitali Multilingwi. Din qed tiġi deskritta bħala pjattaforma fejn kulħadd jista’ jgħid tiegħu. Hija pjattaforma diġitali, b’lingwi differenti, inkluż bil-Malti, fejn iċ-ċittadini jistgħu jaqsmu l-ideat tagħhom online u anke l-attivitajiet li jsiru madwar il-pajjiżi fl-Unjoni Ewropea jkunu jistgħu jiġu mitfugħa fuq din il-pjattaforma diġitali. 

Qed isiru numru ta’ attivitajiet deċentralizzati f’numru ta’ pajjiżi li qed jiġu organizzati minn persuni u organizzazzjonijiet kif ukoll awtoritajiet reġjonali u nazzjonali u lokali madwar l-Ewropa. Min-naħa ta’ Malta hija l-Aġenzija għas-Servizzi Ewropej f’Malta b’kordinament magħna, fejn qed nagħmlu numru ta’ attivitajiet biex kemm jista’ jkun inkunu nistgħu nilħqu lil kulħadd. Dan se nispjegah aktar ‘il quddiem. Imbagħad għandek panels ta’ ċittadini Ewropej fejn jiddiskutu suġġetti differenti u jressqu l-proposti tagħhom, b’rappreżentanza ġeografika, tal-ġeneru, bl-età u l-isfond soċjo-ekonomiku. Imbagħad għandek Plenarji tal-Konferenza, fejn din il-ġimgħa stess hemm konferenza oħra li ġiet posposta minn Diċembru li għadda. Hemmhekk għandek diskussjonijiet fil-panels differenti, imma mbagħad, anke fil-Plenarji, id-diskussjoni titkompla hemmhekk ukoll. 

Ħalli ngħid xi ħaġa żgħira fuq x’inhi l-pjattaforma diġitali multilingwi. Fiha din għandek 24 lingwa, u permezz tagħha jistgħu jiktbu b’dawn l-24 lingwa. Wieħed jista’ jidħol f’din il-pjattaforma, jirreġistra ruħu u b’hekk ikun jista’ jagħti s-sehem tiegħu u l-opinjonijiet u l-proposti tiegħu. Dan jistgħu jagħmluh permezz tal-ECAS, li hija sistema Ewropea li ġiet entrusted lil xi kumpanija on behalf ta’ din il-Konferenza. B’hekk, b’din is-sistema wieħed ikun jista’ jiġbor fiha l-opinjonijiet u s-suġġerimenti ta’ kull ċittadin li jixtieq jgħid tiegħu jew tagħha dwar l-Unjoni Ewropea. 

Nistgħu niddeskrivu din il-pjattaforma bħala hub ewlieni għad-diskussjoni u l-qsim tal-ideat u l-opinjonijiet ta’ dak li jkun fuq x’futur jixtieq mill-Unjoni Ewropea. Imma mhux hekk biss. Iċ-ċittadini huma fil-libertà li jagħtu l-opinjoni tagħhom fuq kollox, u speċjalment fil-pajjiżi l-kbar, donnu qed isir sforz akbar biex tintuża din il-pjattaforma. Anke f’pajjiżna qed nagħmlu kull sforz biex ikun hemm min jagħti l-opinjoni tiegħu permezz ta’ din il-pjattaforma diġitali. U bħala pajjiż qegħdin nipprovaw nagħmlu numru ta’ laqgħat u qegħdin niltaqgħu mhux biss virtwalment imma anke fiżikament. Issa bdejna sensiela ta’ laqgħat biex nagħtu l-opportunità liċ-ċittadini - mhux biss nitkellmu fuq temi partikolari, kif kellna fil-ġimgħat u fix-xhur li għaddew – sabiex dawn ikunu jistgħu jiġu fil-post fejn se jkunu qegħdin isiru dawn il-laqgħat u b’hekk ikunu jistgħu jwasslu l-ħsebijiet tagħhom dwar il-futur tal-Unjoni Ewropea u dwar kull suġġett li jkunu jixtiequ li jqajmu. 

Il-pjattaforma hija regolata permezz ta’ ċarter ta’ standards għal dibattitu san, għal dibattitu li jgħin biex dak li jkun jagħti l-opinjoni u l-ideat tiegħu. Il-pjattaforma hija organizzata madwar suġġetti ewlenin, fejn ġew identifikati numru ta’ suġġetti li huma meqjusa bħala suġġetti ewlenin u li wieħed jew waħda jkun jista’ jesprimi ruħu dwar dawn is-suġġetti ewlenin. Dawn is-suġġetti huma t-tibdil fil-klima u l-ambjent, is-saħħa, ekonomija aktar b’saħħitha u aktar ġusta, il-ġustizzja soċjali u l-impjiegi, l-Unjoni Ewropea fid-dinja, il-valuri u d-drittijiet, l-istat tad-dritt, is-sigurtà, it-trasformazzjoni diġitali, id-demokrazija Ewropea, il-migrazzjoni, u l-edukazzjoni, il-kultura, iż-żgħażagħ u l-isport. Dawn huma t-temi li ħafna minnhom qed jiġu diskussi anke f’working groups partikolari. 

Ħa nagħtikom ħarsa ħafifa lejn x’qed jiġri madwar l-Ewropa dwar din il-Konferenza. Jien inħobb nikkritika dawn in-numri għax meta tqis li fl-Unjoni Ewropea għandek popolazzjoni ta’ madwar 450 miljun, u meta wieħed jara kemm daħlu kummenti fuq il-pjattaforma diġitali, naħseb li f’dawn l-affarijiet għadna xi ftit lura jekk verament irridu li jkollna aktar opinjonijiet li jinstemgħu. Niftakar li meta tkellimt fl-ewwel laqgħa li saret fuq livell ta’ plenarja, il-kumment tiegħi kien li s’issa kellna biss 0.005% taċ-ċittadini Ewropej li b’xi mod jew ieħor taw l-opinjoni jew is-suġġerimenti tagħhom. U naħseb li dan huwa ftit wisq meta qegħdin nitkellmu fuq popolazzjoni ta’ 450 miljun ruħ! 

Issa mhux qed nistenna li kulħadd se jikkummenta, imma ċertament għandna nagħmlu aktar sforzi biex nisimgħu aktar mingħand in-nies. Ovvjament il-politiċi ma noqogħdux lura, jiġifieri kemm il-politiċi li jirrappreżentaw il-parlamenti nazzjonali, kemm il-politiċi li jirrappreżentaw il-Parlament Ewropew, kif ukoll il-politiċi li huma parti mill-gvernijiet u allura jirrappreżentaw il-Kunsill, u kultant kien hemm kritika miċ-ċittadini għaliex donnu qegħdin nieħdu over. Issa bejn in-natura tax-xogħol tagħna, kif ukoll forsi min-nuqqas ta’ esperjenza ta’ numru ta’ ċittadini li jkunu msejħa biex jipparteċipaw, allura dak li jkun forsi ma jkollux dik l-esperjenza, imma qed nagħmlu kull sforz biex nagħtu l-ewwel prijorità liċ-ċittadini anke b’dawn il-laqgħat li qed isiru. B’hekk wieħed jagħti l-ewwel opportunità lilhom. Dik hi forsi daqsxejn kritika fuq dak li qed isir bħalissa. 

Dawn huma n-numri li għandhom x’jaqsmu ma’ din il-Konferenza. Għandek ‘il fuq minn 41,000 parteċipant, aktar minn 18,000 kumment, aktar minn 12,000 idea u 4,782 attività differenti li saru madwar l-Ewropa. S’issa ħarġu numru ta’ dokumenti, u kultant żmien naraw fejn ninsabu anke bħala statistika tal-pajjiżi fuq dak li għandu x’jaqsam mal-kontribuzzjonijiet fuq il-pjattaforma, eċċ. Meta wieħed iqabbel il-kummenti li hemm fuq il-pjattaforma u l-proporzjon tal-popolazzjoni naraw li Malta tinsab fuq quddiem. Forsi hija statisitka li tivvantaġġja pajjiżi żgħar però, kif għedt, qed nagħmlu kull sforz biex kemm jista’ jkun ikollna attivitajiet, kummenti u b’mod ġenerali nagħtu l-possibilità liċ-ċittadini fil-lokalitajiet differenti biex jgħidu tagħhom. 

Kif għedt meta naraw din l-istatistika nsibu li Malta qiegħda fuq quddiem nett f’dak li għandu x’jaqsam mal-opinjonijiet li qed jingħataw. Hija xi ħaġa tajba imma m’għandniex nieqfu hawnhekk imma rridu nagħmlu aktar sforz biex ikollna aktar ċittadini li jgħidu tagħhom u jkollna aktar attivitajiet li bihom inkunu nistgħu nagħtu l-opportunità liċ-ċittadini sabiex iwasslu l-kummenti u l-ideat tagħhom. Imbagħad hawnhekk saret analiżi ta’ dawk li qed jikkontribwixxu u jidher li kien hemm aktar irġiel milli nisa li taw il-kontribut tagħhom. Din hija statistika ta’ Malta però t-trend hija simili across the board. Jista’ jkollok dawk li huma ta’ ċerta edukazzjoni li jikkontribwixxu aktar minn dawk li forsi għandhom livell ta’ edukazzjoni inqas. Il-fatt li għandek pjattaforma diġitali jista’ jkun li mhux kulħadd iħossu komdu jew ikollu l-kapaċità li jużaha. 

Jista’ ikollok ukoll etajiet f’ċerti gruppi li jikkontribwixxu aktar minn oħrajn. Fil-fatt mill-istastistika li ġbarna jidher li l-grupp ta’ bejn il-55 u d-69 sena huma fost l-aktar grupp attiv. Dawn huma segwiti mill-grupp ta’ bejn il-25 u d-39 sena. Hawnhekk qegħdin naraw li meta wieħed jitkellem fuq pjattaforma diġitali kultant naħsbu li aktar iż-żgħażagħ se jkunu preżenti fiha imma kif qed taraw il-grupp ta’ bejn il-55 u d-69 sena huwa fost l-aktar grupp attiv. Imbagħad warajh hemm il-grupp ta’ bejn il-25 u d-39 sena. 

Fost it-temi l-aktar li qed jiġu diskussi jew li hemm kummenti dwarhom huma tlieta b’mod partikolari; id-demokrazija Ewropea, it-tibdil fil-klima u l-ambjent u l-ekonomija,  u l-ġustizzja soċjali u l-impjiegi. Dawn huma fost l-aktar temi li ċ-ċittadini Ewropej qegħdin jikkummentaw dwarhom. Issa se ngħid xi ħaġa dwar x’qed jiġri f’Malta. Sar programm ta’ attivitajiet biex inkomplu nħeġġu l-parteċipazzjoni u d-djalogu. U f’kull okkażjoni li jkollna qegħdin nipprovaw inwasslu dan il-messaġġ. 

Hawnhekk nixtieq nagħmel daqsxejn ta’ reklam għax bħalissa għaddejjin b’din il-konferenza. Ovvjament nifhmu li mhux kulħadd ikun jaf b’dak li jkun għaddej, u allura nieħdu l-opportunità sabiex fid-diversi attivitajiet li jkun hemm inħeġġu u nfakkru, l-ewwel nett b’din il-konferenza dwar il-futur tal-Ewropa, u nħeġġu l-parteċipazzjoni u d-djalogu ta’ dawk li jkunu preżenti kif ukoll permezz tal-media ngħaddu l-messaġġ hemmhekk ukoll. Hemm ukoll steering group magħmul minn Servizzi Ewropej f’Malta, id-Dipartiment ta’ Koordinament tal-Unjoni Ewropea u r-Rappreżentanza Permanenti ta’ Malta għall-Unjoni Ewropea fi ħdan il-Ministeru għall-Affarijiet Barranin u Ewropej. Hemm kollaborazzjoni mar-Rappreżentanza tal-Kummissjoni  Ewropea u l-Uffiċċju tal-Parlament Ewropew f’Malta. Ma jistax jonqos li aħna naħdmu flimkien anke fuq livell nazzjonali. U hemm kuntatt regolari mas-soċjetà ċivili, b’mod speċjali ma’ għaqdiet taż-żgħażagħ. Fil-fatt hemm ippjanat li ssir laqgħa ad hoc dwar dan. 

Saru numru ta’ dibattiti fuq diversi temi fosthom, is-saħħa, il-valuri Ewropej u l-futur tax-xogħol. Hawnhekk stedinna numru ta’ esperti li ġejjin minn dawn l-oqsma sabiex jgħidu tagħhom. Minħabba ċerti restrizzjonijiet konna grupp ġo kamra imma kien hemm persuni oħra li pparteċipaw b’mod virtwali. U hemmhekk inħolqot daqsxejn ta’ diskussjoni dwar dawn it-temi. Matul is-sajf - imma mhux biss - kien hemm attivitajiet mat-tfal ħalli anke huma jkunu involuti f’dan il-proċess. Fil-fatt it-tfal ippreżentaw il-ħsebijiet tagħhom dwar dak li jixtiequ huma għall-futur tal-Unjoni Ewropea. 

Bdejna d-diskussjonijiet fil-komunità f’diversi lokalitajiet. S’issa saret waħda imma hemm ippjanat li matul dan ix-xahar ikollna laqgħa oħra. Il-ħsieb tagħna hu - apparti l-laqgħa li jmiss f’Jannar li ġej – li jkollna żewġ laqgħat oħra, inkluż waħda f’Għawdex. Dan ifisser li jkollna tlieta f’Malta, imqassmin in-naħa t’isfel li diġà saret, fiċ-ċentru u fin-naħa ta’ fuq, u jkollna waħda f’Għawdex. B’hekk mhux biss nistiednu lin-nies jiġu f’dawn id-dibattiti li ġew organizzati imma nistiednu wkoll liċ-ċittadini li jixtiequ jitkellmu fuq kull suġġett, u li forsi ma kenux milħuqa bl-attivitajiet li saru s’issa. 

Aħna se nibqgħu nagħmlu l-isforzi tagħna biex ikun hemm aktar għarfien dwar il-pjattaforma diġitali, anke permezz tal-media soċjali, ħalli dak li jkun, jekk ma jintlaħaqx b’xi wieħed jew ieħor minn dawn l-attivitajiet, jaf li għandu l-pjattaforma diġitali li qiegħda hemmhekk, u li mill-kumdità ta’ daru jew mill-uffiċċju tiegħu, ikun jista’ iwassal il-messaġġ tiegħu. Se nagħmlu l-almu tagħna billi jkun hemm parteċipazzjoni u sapport ta’ attivitajiet organizzati mis-soċjetà ċivili. Mela dawk li jkunu interessati li jorganizzaw huma stess ċerti laqgħat, fosthom il-Kunsill Nazzjonali taż-Żgħażagħ, li wera x-xewqa tiegħu li jkun parteċipi f’dan kollu, b’sodisfazzjon aħna nilqgħu dawn l-isforzi li jkunu qegħdin isiru. 

L-aħħar slide hija purament informattiva dwar fuq fejn wieħed jista’ jagħmel kuntatt u hemm id-dettalji kollha dwar il-pjattaforma diġitali. Hemm ukoll aktar informazzjoni fuq il-futur tal-Ewropa kif ukoll in-numru tat-telephone u l-email address tas-Servizzi Ewropej f’Malta. Wieħed jista’ wkoll isegwi l-attivitaijiet li jsiru permezz ta’ Facebook u Instagram. Fuq fuq dak hu li jinsab għaddej fuq livell Ewropew kif ukoll f’pajjiżna. Ovvjament dan huwa eżerċizzju li, fl-aħħar mill-aħħar, jagħti l-opportunità li aktar milli nkunu armchair critics, għallinqas nipprovaw ngħidu b’mod konkret dak li nixtiequ naraw fil-futur tal-Unjoni Ewropea. Finalment it-tema hija “Futur f’Idejk” u allura kull ċittadin għandu din l-opportunità sabiex jgħid tiegħu jew tagħha. Grazzi.  

IĊ-CHAIRPERSON: Ministru, nirringrazzjak ta’ din il-preżentazzjoni u prosit tal-ħidma kemm min-naħa tal-Ministeru tagħkom kif ukoll min-naħa tas-Servizzi Ewropej. Hawn rimarki jew mistoqsijiet dwar il-preżentazzjoni? L-Onor. Kevin Cutajar.  

ONOR. KEVIN CUTAJAR: Ministru, jien ukoll nixtieq nirringrazzjak ta’ din il-preżentazzjoni li tajtna. Inti qed tgħid li qed tagħmlu numru ta’ laqgħat bħala Gvern Malti, bħala l-awtoritajiet f’dan il-pajjiż, u allura xtaqt nistaqsik jekk ir-rispons li qed ikollkom minn dawn il-laqgħat huwiex wieħed tajjeb, inkoraġġanti jew inkella jista’ jkun rispons aħjar, speċjalment meta tqis li ninsabu għaddejjin minn pandemija? U r-rispons li qed jirċievi l-Gvern minn dawn il-laqgħat se jiġi trasmess b’xi mod lil din il-Konferenza jew inkella l-irwol tal-Gvern huwa sempliċement wieħed biex jiffaċilita l-komunikazzjoni bejn iċ-ċittadini u din il-pjattaforma li għadek kemm spjegajtilna dwarha? 

IĊ-CHAIRPERSON: Grazzi. Il-Ministru. 

ONOR. CARMELO ABELA: Sur President, nirringrazzja lill-Onor. Cutajar tal-mistoqsijiet  tiegħu. L-ewwel nett, kif spjegajt fil-preżentazzjoni, hemm numru ta’ laqgħat. Pereżempju, semmejt ċerti suġġetti li kienu ġew magħżula mill-Aġenzija Servizzi Ewropej f’Malta, li f’isem il-Gvern hija l-aġenzija li qed tikkoordina dawn l-affarijiet. L-Aġenzija Servizzi Ewropej f’Malta, li qabel konna nafuha bħala l-MEUSAC, qiegħda tikkordina dawn it-tip ta’ laqgħat, u ovvjament aħna nagħtu s-sapport tagħna kemm nistgħu, però primarjament hija l-Aġenzija li qed torganizza u tikkordina. 

Saru laqgħat fuq temi speċifiċi, fejn kienu mistiedna persuni konċernati. Pereżempju jekk tkellimna fuq is-saħħa ġew persuni mill-qasam mediku u kien hemm l-opportunità sabiex persuni li mhumiex esperti fil-qasam tas-saħħa setgħu jagħmlu l-mistoqsijiet tagħhom. Jekk tkellimna fuq ix-xogħol u l-kondizzjonijiet tal-ħaddiema, kellek rappreżentanti minn unions differenti. Kellek ukoll lil min iħaddem u allura saret diskussjoni f’dak ir-rigward. 

Dwar ir-rispons tal-laqgħat nista’ ngħid li kellna laqgħa li saret fin-naħa t’isfel ta’ Malta u li kienet miftuħa għal kulħadd, jiġifieri kull ċittadin, għaqda, eċċ., setgħu jiġu u jgħidu tagħhom. Ir-rispons kien wieħed sodisfaċenti fiċ-ċirkostanzi għax ovvjament wieħed irid jimxi mad-direttivi tal-awtoritajiet tas-saħħa. U allura jekk għandek sala li qabel kienet tesa’ 100 ruħ, illum irridu noqogħdu attenti li ma neċċedux ċertu numru. Imma r-rispons kien wieħed sodisfaċenti u aktar milli n-numri, anke l-parteċipazzjoni u t-taħlita ta’ dawk preżenti. L-ewwel laqgħa li saret kien hemm udjenza anke żagħżugħa li taw l-opinjoni u s-suġġerimenti tagħhom. Ovvjament dejjem jista’ ikollok rispons aħjar għal kull ħaġa li ssir, però anke l-kwalità tad-diskussjoni kienet tajba. 

Dwar x’qed jiġri minn dan kollu nista’ ngħid li fuq kull laqgħa li kien hemm saret resumé ta’ dak li ġie diskuss u dan tpoġġa fuq il-pjattaforma diġitali. Wara kull laqgħa l-Aġenzija Servizzi Ewropej f’Malta tieħu ħsieb li dawn il-kummenti tpoġġihom fil-pjattaforma diġitali biex minn hemmhekk kulħadd ikollu aċċess għalihom. F’dawn il-laqgħat li saru l-kontribut ta’ Malta diġà qiegħed jidher fuq din il-pjattaforma diġitali. Il-ħsieb hu li kif tagħlaq jew tkun se tagħlaq, meta noqorbu lejn Mejju, u allura jkollna aktar laqgħat li saru u jkollna aktar kummenti fuq dawk il-laqgħat, nippubblikaw id-dokument ħalli b’hekk il-kontribut ta’ Malta ikun wieħed ħolistiku. Però s’issa, dak kollu li sar u ntqal diġà qiegħed fuq il-pjattaforma diġitali bħala kontribut ta’ Malta. 

IĊ-CHAIRPERSON: Grazzi. Is-Segretarju Parlamentari Stefan Zrinzo Azzopardi. 

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Sur President, min-naħa tiegħi xtaqt nagħmel rimarka dwar il-fatt li qegħdin niddiskutu x-xogħol li qed isir marbut mal-Konferenza dwar il-Futur tal-Ewropa. L-ewwel nett, naħseb kien importanti u kienet xi ħaġa tajba li dan il-Kumitat ikollu din il-preżentazzjoni għax il-Parlament ukoll għandu jkun mgħarraf bix-xogħol li qed isir, kemm min-naħa tal-Gvern kif ukoll mil-lat ta’ dak li qed isir ma’ din il-Konferenza. 

Irridu ngħidu li biex telqet din il-Konferenza u bdiet tiċċaqlaq, sakemm l-istituzzjonijiet kollha involuti waslu fi ftehim fuq kif se taħdem, kien hemm ċerta diffikultajiet. Niftakar fil-ftehim waqt il-Presidenza Portugiża, fejn kif infetħet il-Konferenza qisu kellek kull istituzzjoni li riedet turi l-preżenza tagħha u sfortunatament, dak imur kemmxejn lil hinn mill-iskop oriġinali tal-Konferenza. Naħseb li l-ikbar sfida ta’ din il-konferenza hija li tispiċċa tkun tan-nies tal-politika, tan-nies tal-gvernijiet, tan-nies ta’ Brussell u allura tispiċċa toħnoq l-iskop tal-vuċi taċ-ċittadin. Nemmen bis-sħiħ li l-iskop inizjali ta’ din il-konferenza hu li tagħti pjattaforma liċ-ċittadin u din hija xi ħaġa tajba ħafna għax waħda mill-affarijiet li n-nies tħoss vis-à-vis l-Unjoni Ewropea huwa d-distakk bejn ir-realtà ta’ Brussell u l-bqija tar-realtajiet madwar l-istati membri tal-Unjoni Ewropea. 

Fil-fatt niftakar meta ftit taż-żmien ilu dan il-Kumitat kien iltaqa’ mal-Kummissarju ta’ dak iż-żmien, Barnier, meta konna għaddejjin bid-diskussjonijiet dwar Brexit, u hemmhekk kellna l-opportunità li nitkellmu dwar din ir-realtà u ċjoè li s-sentiment ta’ distakk bejn l-istituzzjonijiet u n-nies jista’ jkun li qiegħed jiskatta ċerta sens ta’ dissens fil-konfront tal-proġett Ewropew. Nemmen li din il-Konferenza kienet importanti li tagħti din il-pjattaforma u naħseb li dawk kollha involuti, b’mod partikolari l-mexxejja politiċi, ma jridux jitilqu mill-punt li din il-Konferenza trid tkun waħda tali li, iva, il-politiċi jkollhom il-parteċipazzjoni tagħhom. U naħseb li hemm fora interessanti fejn nagħtu l-kontribut imma ma rridu qatt nisfokaw mill-ideal oriġinali li din tkun pjattaforma għaċ-ċittadin. 

Naħseb din se tibqa’ l-akbar sfida u għalkemm il-kontribut tiegħi u tal-Ministru Abela, f’isem il-Gvern, huwa importanti, però żgur li rridu naraw li din tkun esperjenza - anke bl-għajnuna tal-Aġenzija Servizzi Ewropej f’Malta - ta’ pjattaforma għaċ-ċttadini. 

IĊ-CHAIRPERSON: Grazzi. L-Onor. Kevin Cutajar. 

ONOR. KEVIN CUTAJAR: Ministru, se nagħmillek żewġ mistoqsijiet oħra. Inti semmejt il-laqgħat li ġew organizzati mad-diversi setturi tal-pajjiż. Is-suġġetti li ntagħżlu għad-diskussjoni  kienu in linja ma’ dak propost fuq il-pjattaforma jew kien hemm aktar suġġetti għad-diskussjoni li tpoġġew f’dawn il-laqgħat? U l-parteċipazzjoni tan-nies kienet parteċipazzjoni li timxi ma’ dak li spjegajtilna inti waqt din il-preżentazzjoni, jiġifieri ta’ ċerta faxxa ta’ età jew kellna faxex differenti oħra? X’ħin semmejt il-perċentwal ta’ nies fil-faxxa ta’ bejn l-20 u l-40 sena li huma ftit wisq li qed jipparteċipaw ikolli ngħid li kienet xi ħaġa li stennejtha, però xorta waħda tibqa’ tħassibni. L-aħħar ħaġa li xtaqt nistaqsik huwa fuq jekk is-sottomissjonijiet mill-Gvern Malti humiex se jsiru f’din il-konferenza? 

ONOR. CARMELO ABELA: L-ewwel nett naqbel ma’ dak li qal l-Onor. Stefan Zrinzo Azzopardi għaliex fil-bidu tal-preżentazzjoni semmejt ċerti kummenti li ntqalu waqt li konna fl-ewwel laqgħa tal-Plenarja u l-working groups. Fil-fatt fil-bidu tal-laqgħa, x’ħin wieħed jibda jitkellem fuq is-sustanza, wieħed jitkellem fuq x’se jiġri u ma jiġrix u l-istruggle bejn il-politiċi u ċ-ċittadini komuni li jridu jagħtu l-kummenti tagħhom u dik hija xi ħaġa li m’għandhiex tkun. Irridu nisimgħu aktar, u forsi bħala politiċi rridu noqogħdu aktar siekta biex nagħtu, l-ewwel u qabel kollox, l-opportunità liċ-ċittadini Ewropej sabiex jgħidu tagħhom.

Imbagħad tqum l-issue l-oħra; meta tisma’ kollox kif se jittieħdu d-deċiżjonijiet u x’direzzjoni se jieħdu? Jien qed nipparteċipa fil-working group dwar l-immigrazzjoni u tista’ timmaġina x’kummenti ntqalu. L-aħħar darba kien hemm l-Onor. Ellis preżenti għall-istess kumitat, fejn kellek opinjonijiet differenti, totalment opposti għal xulxin, u mbagħad wieħed irid jara kif jasal għad-deċiżjonijiet. Issa ħalli niġi lura għall-mistoqsijiet li għamel l-Onor. Cutajar. 

L-aħħar mistoqsija tiegħek kienet fuq jekk il-Gvern Malti huwiex se jagħti l-opinjoni tiegħu. Li qed jagħmel il-Gvern Malti hu li qed nipparteċipaw f’isem il-Gvern jien u l-Onor. Stefan Zrinzo Azzopardi. Kull pajjiż innomina n-nies tiegħu għax hekk ġiet maħsuba din il-Konferenza. Il-Parlament Ewropew innomina wkoll numru ta’ deputati ta’ dik l-istituzzjoni ħalli jipparteċipaw f’isem il-Parlament Ewropew. Il-parlamenti nazzjonali nnominaw ukoll numru ta’ deputati mill-parlamenti nazzjonali sabiex jgħidu tagħhom. Il-parteċipazzjoni ta’ dawn l-istituzzjonijiet qiegħda hemmhekk imma ma naħsibx li għandu jkun hemm xi pożizzjoni formali ta’ xi gvern jew ieħor fejn jagħtu x’inhuma l-ħsebijiet tagħhom. Anzi, kif għedt, din hija opportunità minn isfel għal fuq u mhux bil-maqlub, u allura hija opportunità għaċ-ċittadini Ewropej li aktar nisimgħu lilhom biex imbagħad wara naslu biex jittieħdu d-deċiżjonijiet. 

Mistoqsija oħra tal-Onor. Cutajar kienet marbuta ma’ kif ġew magħżula s-suġġetti. Kif għedt, l-Aġenzija għas-Servizzi Ewropej f’Malta kkoordinat l-għażla tas-suġġetti li kienu qegħdin jiġu diskussi kemm fil-working groups kif ukoll b’mod ġenerali kif inhi maqsuma l-pjattaforma diġitali. Insemmi li t-tliet laqgħat li saru kienu dwar is-saħħa, li hija tema topika ħafna, mhux biss minħabba l-pandemija imma anke b’riżultat tal-pandemija bdew iqumu diskussjonijiet fi ħdan l-istess Unjoni dwar jekk għandux ikun hemm aktar sehem u aktar responsabilità b’mod ċentrali fi ħdan l-Unjoni Ewropea. U allura din it-tema hija waħda attwali u trid titkompla tiġi diskussa. 

Hawnhekk fhimna li bħala valuri Ewropej kienet tema wiesa’ ħafna. Fil-fatt ġew diskussi numru ta’ oqsma oħra, fosthom is-settur tad-diżabilità u setturi oħrajn. Il-valuri Ewropej hija tema mifruxa ħafna u mhux limitata għal xi qasam jew ieħor. Il-futur tax-xogħol huwa suġġett importanti ħafna għall-Unjoni Ewropea u għal kull pajjiż, u allura naħseb li l-ewwel tliet temi li semmejt huma in line ma’ dak li qed jiġi diskuss fil-Konferenza, u huma in line ma’ kif inhi mqassma l-pjattaforma diġitali. Għalhekk dawn is-suġġetti ġew identifikati bħala suġġetti ta’ importanza.  

ONOR. KEVIN CUTAJAR: U l-età ta’ dawk li pparteċipaw? 

ONOR. CARMELO ABELA: L-età ta’ dawk li pparteċipaw f’dawn il-laqgħat partikolari ... Pereżempju, semmejt il-futur tax-xogħol. Aħna stidinna lis-segretarji ġenerali tal-unions ewlenin f’pajjiżna. Issa l-età hi dik li hi. Stidinna skont ir-responsabilità  ta’ dawk li qed jokkupaw ċerti karigi. Stidinna wkoll lil min imexxi ċerti għaqdiet ta’ min iħaddem. U allura ma ħarisniex lejn l-età imma ħarisna lejn ir-responsabilità tal-bodies tal-imsieħba soċjali li għandna f’pajjiżna u stidinna lil min imexxihom biex jiġi jitkellem fuq dawn it-temi partikolari. 

Għall-ewwel laqgħa pubblika li kellna kien hemm rappreżentanza ta’ żgħażagħ li kienet inkoraġġanti imma naħseb li anke bħala rappreżentanza kienet kemm żagħżugħa kif ukoll ta’ mezz’età. Issa naraw fil-laqgħat pubbliċi li ġejjin kif se tkun ir-rappreżentanza skont l-etajiet. 

IĊ-CHAIRPERSON: Grazzi. Il-Ministru Aaron Farrugia. 

ONOR. AARON FARRUGIA (Ministru għall-Ambjent, it-Tibdil fil-Klima u l-Ippjanar): L-ewwel ħaġa nixtieq ngħid prosit lill-Ministru Abela tal-eżerċizzju li għamiltu. Dan sar fuq livell Ewropew minħabba li l-proġett Ewropew ilu żmien twil at a crossroad. Dak huwa importanti imma aħna x’jinteressana l-aktar bħala Malta? Malta jinteressana li l-proġett jibqa’ b’saħħtu u qed ngħid hekk għax kellna diversi stanzi fejn il-proġett kien imminat, fis-sens li kellek l-issue ta’ Brexit, u allura l-influwenza Brittannika tinfluwenza lil pajjiżna. U allura jibda jkollok min jibda juri dan is-sentiment u jistaqsi x’aħna qegħdin nagħmlu fl-Unjoni Ewropea. Imbagħad tara forzi bħalma hemm fi Franza u fil-Ġermanja fost oħrajn li għandhom iċ-ċans li jkunu fit-tmexxija u li kollha jimbottaw lejn li l-proġett jiġi żmantellat! Dan biex ma nsemmix lill-Polonja, l-Ungerija u pajjiżi oħra. 

Huwa tajjeb li kull pajjiż jiddiskuti l-proġett. Malta jinteressana li nsaħħuh u naħseb li m’hemmx pjattaforma aħjar minn dak li ġara fl-aħħar xhur. Fuq naħa waħda għandek il-vantaġġ ta’ negozjati b’saħħithom, u hawnhekk ngħid grazzi lill-kollegi tagħna li ġabu wieħed mill-aqwa pakketti li qatt stajna noħolmu. Niftakar li konna niddiskutu jekk aħniex se nġibu l-€1 biljun. Jien kont responsabbli qabel il-ħabib u kollega tiegħi l-Onor. Stefan Zrinzo Azzopardi, u r-riżultat kien ta’ €2.3 biljun! Dak il-poplu Malti għarfu bħala pożittiv. Jiġifieri that is a plus for us.  

Għandek il-fatt li Roberta Metsola ftit tal-ħin ilu nħatret bħala l-President tal-Parlament Ewropew u dik hija a big plus for us. Hija kariga prestiġġjuża ħafna u l-poplu Malti jħossu kburi b’dawn l-affarijiet. Il-fatt li l-President tal-Kummissjoni Ewropea Von der Leyen tiġi Malta u tfaħħar l-pjan tagħna ta’ rkupru. Fil-fatt din qalet li Malta hija waħda mill-aqwa pajjiżi f’dak li għandu x’jaqsam ma’ greening ta’ dawn il-fondi. Għaliex qed ngħid hekk? Aħna għandna nirkbu fuq dan is-sentiment pożittiv biex inkomplu nsaħħu din in-narrattiva, li aħna qegħdin membri fl-Unjoni Ewropea imma se nkunu wkoll parteċipi u se nkunu influwenti. Naħseb li wasal iż-żmien li nkunu influwenti dwar id-direzzjoni ta’ fejn se tkun l-Unjoni Ewropea. Fl-2004 isseħibna u nemmen li f’dawn l-aħħar 20 sena ħadna biżżejjed esperjenza u għandna biżżejjed clout sabiex nieħdu d-direzzjoni fiż-żmien li ġej. Naħseb li għandna nirkbu fuq dawn l-events li kellna u għandna nkomplu ninformaw lin-nies biex anke jekk ma jipparteċipawx, imma l-fatt li qed inwasslulhom l-informazzjoni, diġà huwa a big plus. Prosit mill-ġdid. 

IĊ-CHAIRPERSON: Grazzi. L-Onor. Joseph Ellis. 

ONOR. JOSEPH ELLIS: Sur President, nirringrazzja lill-Ministru Abela u lill-Aġenzija Servizzi Ewropej Malta talli għoġobhom jagħtuna din il-preżentazzjoni. Kienet preżentazzjoni f’waqtha għax kif qal tajjeb il-Ministru, fl-aħħar ta’ din il-ġimgħa se jerġa’ jkun hemm laqgħa tal-Plenarja fi Strasburgu, laqgħa li kellha ssir f’Diċembru imma li kellha tiġi posposta. Din il-konferenza hija importanti sabiex wieħed jara u jissettja d-direzzjoni li trid tieħu l-Ewropa fis-snin li ġejjin. Aħna - kif qalu l-kelliema ta’ qabli u naħseb li hawnhekk hawn consensus ġenerali - fid-dmir ukoll li nipparteċipaw attivament f’din il-konferenza u li nagħtu l-kontribut tagħna sabiex inħallu l-impronta tagħna fuq din id-direzzjoni li l-Ewropa trid tieħu. Għalhekk importanti li dak li qed tagħmel is-SEM tkompli tagħmlu u tagħmlu b’aktar ħeġġa u bl-aktar mod effettiv possibbli. Importanti li jintlaħqu kemm jista’ jkun nies fil-faxxi kollha tal-popolazzjoni ħalli kulħadd jagħti s-sehem tiegħu dwar x’jixtieq fuq kif dan il-proġett Ewropew għandu jevolvi. 

Jien attendejt flimkien mal-Ministru għal-laqgħa fil-Plenarja li kien hemm f’Ottubru u smajt lill-Ministru jagħmel l-intervent tiegħu wkoll. Imma bejni u bejn ruħi bdejt nistaqsi jekk dawn l-attivitajiet kollha kenux qegħdin jingħataw biżżejjed pubbliċità! Veru li hawn ħafna affarijiet għaddejjin imma naħseb li dik kienet l-enfasi li xtaqt nagħmel. Il-Ministru qal li saret laqgħa waħda pubblika imma jkolli nistqarr li din ma mmarkatx fuq ir-radar tiegħi. Jiġifieri ma kontx naf biha din il-laqgħa u ma nafx lil min ilħaqtu biha. Mid-dehra kien hemm laqgħat settorjali oħrajn. U ma nafx jekk intom għandkomx xi link mal-membri Maltin tas-Citizens Panel. Ma nafx jekk għandkomx xi konnessjoni magħhom. 

Għal min ma jafx is-Citizens Panel jintagħżlu n-nies randomly u hemmhekk jesprimu l-opinjoni tagħhom. U kultant bil-kemm ma jippretendux li l-opinjoni tagħhom biss għandha tipprevali imma dik hija parti mid-diskussjoni. L-importanti li l-attivitajiet li jsiru mis-SEM jingħataw l-aktar forma wiesa’ ta’ pubbliċità ħalli kemm jista’ jkun nilħqu lin-nies u l-feedback li jkollna jkun wieħed tajjeb, validu u li jinċidi fuq il-konklużjonijiet ta’ din il-Konferenza li qiegħda ssir, u li kif għedna għandha importanza kbira.  

Xtaqt ngħid ukoll li hemm il-komponent tal-Parlament nazzjonali li jien parti minnu flimkien ma’ tliet deputati oħrajn. Ovvjament aħna għandna s-sehem tagħna x’nagħtu u qed nintalbu wkoll li nipparteċipaw fil-working groups tagħna. F’Diċembru kellna laqgħa hybrid u anke nhar il-Ġimgħa rrid nagħti l-kontribut tiegħi. Jiġifieri aħna bħala deputati qegħdin nagħtu s-sehem tagħna wkoll. 

Sur President, xi ħaġa li ma qbiltx totalment mal-Ministru Abela hija li, pereżempju, aħna qegħdin fuq l-istess working group tal-immigrazzjoni. Huwa minnu li jkun hemm diverġenza ta’ ideat imma l-ħaġa li impressjonatni hi li minkejja li hemm id-diverġenza tal-ideat, stennejt li se jkun hemm ħafna aktar diverġenza radikali bejn il-parteċipanti. Fuq ħafna key issues jidher li hemm kważi kważi konverġenza, u ma kienx hemm xi dibattiti fuqhom. L-immigrazzjoni huwa suġġett jaħraq immens imma ma rajtx li kien hemm xi pożizzjonijiet drammatikament irrikonċiljabbli. U naħseb li dak huwa sinjal ta’ maturità fid-diskussjoni. 
ONOR. EVARIST BARTOLO (Ministru għall-Affarijiet Barranin u Ewropej): Qiegħed nieħu gost li fil-working group għandkom xi konverġenza għax nista’ ngħidlek li fil-livell ta’ stati membri m’hemm assolutament xejn minn dan u hija ta’ dispjaċir kbir! Titkellem mal-Portugiżi u issa qed nitkellem mal-Franċiżi u nidhru li m’aħniex niċċaqilqu. Kollox jidher iġġammjat. Interessanti li l-Ministru Ġermaniża Annalena Baerbock se tipproponi - għax fil-koalizzjoni għandhom impenn biex jaraw jiċċaqalqux fuq l-immigrazzjoni - coalition of the willing. Issa mingħajr ma nkun ċiniku qed nistenna bil-ħerqa fejn hi din il-koalizzjoni u fejn huma willing! 

Il-front states qed jibqgħu waħedhom u ma jidhirli li hemm l-ebda aptit għar-relocation! Anke pajjiżi li qabel kienu magħrufin għall-ġenerożità tagħhom, u hawnhekk qiegħed nirreferi għall-pajjiżi Nordiċi, issa li waslet l-elezzjoni f’ħafna pajjiżi minnhom, 
sfortunatament l-issue tal-immigrazzjoni qiegħda tiġi minfuħa u huwa faċli biex tagħmel lin-nies isteriċi anke jekk il-fatti juru li mkien m’aħna qrib il-livelli ta’ ftit snin ilu. Din hija xi ħaġa tal-biża’ u qed isiru scapegoat konvenjenti ħafna minn kull settur, mhux min-naħa waħda jew mill-estremi biss. Nerġa’ ngħid li nieħu gost jekk ikun hemm xi ċaqliq fuq hekk, però fil-livell ta’ stati membri, sfortunatament, xorta għandna nkomplu nitkellmu. 

IĊ-CHAIRPERSON: L-Onor. Ellis. 

ONOR. JOSEPH ELLIS: Fil-fatt hemm differenza bejn il-pożizzjoni li addottaw ċerti stati għal skopijiet purament elettorali tagħhom u l-pożizzjoni li addottaw iċ-ċittadini komuni. Jien dik l-impressjoni li ħadt. Imbagħad hemm il-kwesjtoni tad-demografija u tal-ekonomija, imma hemm ċerti stati partikolari li qegħdin jużaw il-kwestjoni tal-immigrazzjoni għall-iskopijiet elettorali tagħhom. U wieħed irid jara x’se jiġri elettoralment f’dawk il-pajjiżi. 

IĊ-CHAIRPERSON: Il-Ministru Abela. 

ONOR. CARMELO ABELA: Sur President, se nagħmel xi kummenti fuq fuq dwar dak li ntqal. L-ewwel nett, naqbel ma’ dak li qal il-Ministru Aaron Farrugia dwar il-proġett Ewropew. Meta ġie mniedi uffiċjalment dan il-proċess, fid-9 ta’ Mejju 2021, kien hemm diskussjonijiet xhur qabel dwar x’se jsir minħabba li kellek wieħed mill-pajjiżi l-kbar li telaq mill-Unjoni Ewropea. U allura x-xokk li ħoloq ir-Renju Unit meta telaq lill-Unjoni Ewropea beda din id-diskussjoni dwar il-futur tal-Unjoni Ewropea. Jien ma ngħidx biss minħabba li telaq ir-Renju Unit imma kellek ukoll ċerti sentimenti - li diġà ssemmew minn kollegi oħrajn f’numru ta’ pajjiżi - li jistgħu jidhru żgħar imma hemm il-periklu li dawn jikbru. U allura tajjeb li wieħed jiddiskuti l-futur tal-Unjoni Ewropea, dwar il-proġett Ewropew, li faqqas aktar minn 60 sena ilu. U ssib min jistaqsik jekk dan il-proġett fadallux 60 sena oħra ħajja! Għalhekk irridu naraw fejn se mmorru. 

Rigward ir-reklamar, fuq din l-islide li qiegħda tidher bħalissa, tistgħu ssibu l-informazzjoni. Nifhem li biex wieħed jattira ħafna parteċipazzjoni ... U forsi minħabba r-restrizzjonijiet ma kienx daqshekk possibbli imma dejjem ikun hemm għal aktar parteċipazzjoni. U naturalment trid tinvesti ħafna aktar f’reklamar. Fl-ewwwel laqgħa li saret fil-komnunità konna ħadna d-deċiżjoni li nagħmluha f’dan il-mod. Fil-fatt konna qegħdin niddiskutu jekk immorrux fil-komunità jew le minħabba l-pandemija. Ovvjament għamilna żmien fil-pandemija fejn kellna ċerti restrizzjonijiet u n-numri tal-każijiet pożittivi kienu qegħdin jiżdiedu u għalhekk konna qegħdin insegwu dawn l-affarijiet. Imma mbagħad ħadna d-deċiżjoni li mmorru fil-lokalitajiet u pprovajna nagħmlu kuntatt mal-għaqdiet mhux governattivi fiż-żona ta’ fejn kienet se ssir il-laqgħa. 

Mela jekk għamilna l-laqgħa n-naħa t’isfel ta’ Malta, ikkuntattjajna l-għaqdiet - anke mil-lista li għandhom l-SEM stess - li b’xi mod jew ieħor taw is-servizz lill-SEM biex huma jkunu jistgħu jħeġġu lill-membri tagħhom ħalli jattendu. L-istess ħaġa se nagħmlu meta jmissna l-laqgħa fiċ-ċentru ta’ Malta ħalli b’hekk nipprovaw nirreklamaw on the ground kemm jista’ jkun dik il-laqgħa. Diġà dehru f’ċerti media, però nifhem li mhux dejjem possibbli li tasal kullimkien. Min-naħa tagħna nagħmlu sforz kemm jista’ ikun. 

Fuq l-issue tas-Citizens Panel, kemm bħala Gvern kif ukoll bħala Aġenzija SEM ma kellna l-ebda say fiha. Anzi, darba minnhom insib artiklu f’gazzetta lokali fejn intervistaw lil dawn in-nies, li jien lanqas kont naf bihom, fejn mid-dehra kienet ġiet imqabda kumpanija lokali li għażlet lil dawn in-nies randomly. Imma nerġa’ ngħid li aħna m’għandna l-ebda sehem fl-għażla tagħhom. Huma jiġu kkuntattjati direttament wara li ssir l-għażla minn din il-kumpanija lokali biex imbagħad jipparteċipaw fil-laqgħat li inti kont ħadt sehem fihom ukoll.  

Naqbel mal-Ministru Bartolo fuq l-issue tal-immigrazzjoni. Mill-esperjenza tiegħi, kemm meta kont Ministru għall-Intern kif ukoll meta kont Ministru għall-Affarijiet Barranin, din l-issue marret mill-ħażin għall-agħar. Jien mhux qed nara li b’xi mod jew ieħor qed nagħmlu progress. Kemm-il darba ssemmiet din il-coalition of the willing imma naħseb li din aktar qiegħda tonqos milli tiżdied fin-numru tagħha. Il-kumment tiegħek, Onor. Ellis, biex inkunu preċiżi, kien għall-working group, li jien u inti pparteċipajna fih. Issa ovvjament trid tara min ipparteċipa fih, jekk min ipparteċipa huwiex rappreżentattiv tal-ħsebijiet differenti li hemm. Pereżempju, il-kollega tagħna Ungeriż mill-ewwel qata’ linja u qal li din hija l-pożizjzoni tagħhom u li mhux se jiċċaqilqu minnha. 

Imbagħad kellek numru ta’ parteċipanti oħra. Mela ejja naqtgħu l-politiċi barra għax hemmhekk naħseb li jista’ ikollna xi forma ta’ diskussjoni daqsxejn aktar miftuħa. Jiġifieri kellek rappreżentanti ta’ NGOs u rappreżentanti taċ-ċittadini li hemmhekk jistgħu jitkellmu b’mod differenti. Il-bqija, min jieħu d-deċiżjonijiet, u allura dawk li huma membri f’istituzzjonijiet Ewropej, il-pożizzjonijiet huma dawk li huma, kif spjega tant tajjeb il-Ministru Bartolo fil-kummenti tiegħu. Jekk kellek pożizzjoni estrema naħa u pożizzjoni estrema naħa oħra fil-Kumitat tal-Immigrazzjoni, wieħed imur għall-pożizzjoni tan-nofs. Imma anke l-pożizzjoni tan-nofs qiegħed naraha diffiċli. Fuq din l-issue ma ngħidx li qtajt qalbi imma ma tantx qed nara li għandna xi soluzzjoni fil-qrib. Saret issue politika għall-aħħar, speċjalment meta joqorbu l-elezzjonijiet, u kull gvern joqgħod daqsxejn aktar kawt fil-parteċipazzjoni tiegħu għar-relocation, eċċ. Saħansitra jkun hemm min ikun lest joħroġ il-flus basta ma ddaħħlu f’xejn aktar! 

Sfortunatament dik hi r-realtà li qegħdin inħabbtu wiċċna magħha għal dawn l-aħħar snin, imma fil-working group, għalkemm saret pożizzjoni, ma kienx hemm ħafna li rrepetew u allura kien hemm qisu diskussjoni li setgħet tkun aktar bilanċjata, però meta niġu għar-realtà, nafu li fir-realtà għandek ħajt tal-konkos li ma tantx tista’ tippenetrah wisq! 

ONOR. TONI BEZZINA: Nixtieq nistaqsi mistoqsija u forsi jkun jista’ jweġibni l-Ministru Bartolo. Meta kienet l-aħħar rilokazzjoni minn Malta? U lejn liema pajjiż u x’inhuma n-numri? 

ONOR. EVARIST BARTOLO: M’għandix dawn id-dettalji imma nista’ ngħaddihomlok. Bħala relocation l-aktar żewġ pajjiżi li jgħinuna huma l-Ġermanja u Franza. Imbagħad għandek pajjiżi oħra li jeħdulek daqqa sitta u daqqa erbgħa. Imma mhux hekk biss, imma biex tifhmu kemm is-sitwazzjoni saret diffiċli, anke dawk il-pajjiżi li jgħinuna qed jgħidulna biex ma nagħtux pubbliċità tal-għajnuna li qed jagħtuna biex maċ-ċittadini tagħhom ma jidhrux rotob u li qegħdin jaċċettaw! Araw kemm hija tal-biża’! Il-punt li nixtieq nagħmel u din naħseb li għandna nkomplu ngħiduha, għalkemm naf li anke sħabna l-Ungeriżi u l-Pollakki xorta mhumiex konvinti, jekk wieħed jara kif sejra d-demografija fl-Ewropa, wieħed isib li sal-2050 ... 

Għandna suwiċidju demografiku fl-Ewropa! U hemm studju tal-Fondazzjoni Schumann li fil-każ ngħaddihulkom, fejn il-birth rate bħalissa hija ta’ 1.5 fl-Ewropa, u aħna ninsabu fost l-agħar. Aħna qegħdin fil-qiegħ u din qed ngħidha b’awtokritika, dan il-pajjiż qatt ma ddiskuta xi tfisser li aħna għandna birth rate daqshekk baxxa u x’inhuma l-implikazzjonijiet down the line! Il-birth rate tal-Ewropa hija ta’ 1.5 u għandha bżonn li tkun ta’ 2.1. Sal-2050 l-Unjoni Ewropea mistennija tinżel sa 500 miljun u se nitilfu ‘l fuq minn 45 miljun fil-working bracket. Issa filwaqt li se niġu 500 miljun u se nitilfu 5 miljuni in real numbers, - jekk tanalizza n-numru ssib li hija aktar gravi għax ħafna minnhom huma middle aged u elderly - l-Afrika se titla’ b’1.2 biljun! Jiġifieri l-Afrika se titla’ għal 2.5 biljun ruħ! Mela għal kull tarbija li titwieled fl-Ewropa jitwieldu tmienja fl-Afrika, u se naslu fi stat fejn for every one European there will be five Africans! Jerġa’ 60% minnhom huma taħt l-età ta’ 25 sena. 

ONOR. KEVIN CUTAJAR: U għandek l-Asjatiċi wkoll. 

ONOR. EVARIST BARTOLO: Le, l-Asjatiċi neżlin ukoll. Iċ-Ċina nieżla u l-Indja qed tistabilizza imma l-Afrika is the most growing nation. X’ħin tgħidilhom hekk, l-Ungeriżi jgħidulek li huma qed iżidu l-birth rate tagħhom u jgħidu li aħna għandna nagħmlu l-istess għax inkella l-Unjoni Ewropea se tispiċċa f’minoranza kbira fid-dinja. 
IĊ-CHAIRPERSON: Grazzi. L-Onor. Ellis. 

ONOR. JOSEPH ELLIS: Nista’ nirreferi għall-mistoqsija parlamentari li kont għamiltha ma nafx kemm-il darba qabel ma ngħatajt risposta. Hawnhekk qiegħed nirreferi għal PQ 23319 li ġiet imwieġba fis-17 ta’ Novembru li għadda u qed tgħid li bejn l-2010 u l-2021 ġew rilokati b’kollox 2,055 ruħ. Issa trid tqis li fl-2014, fl-2015, fl-2016 u fl-2017 ma ġie rilokat ħadd. Imbagħad fl-2018 ġew rilokati 423, fl-2019 ġew rilokati 619, fl-2020 ġew rilokati 273 u s-sena l-oħra, sat-18 ta’ Novembru, ġew rilokati 234. Dawn il-persuni ġew rilokati f’bosta pajjiżi Ewropej; Belġju, Danimarka, Finlandja, Franza, Ġermanja, Irlanda, Liechtenstein li mhijiex membru tal-Unjoni Eworpea, Litwanja, Lussemburgu, Netherlands, Norveġja, Polonja, Portugall, Renju Unit, Rumanija, Slovenja, Spanja u Svizzera. Ovvjament dawn kienu pajjiżi li ma kellhom l-ebda obbligu imma aċċettaw li jkun hemm rilokazzjoni f’pajjiżhom. 

IĊ-CHAIRPERSON: Onor. Membri, jekk għandkom aktar mistoqsijiet se jkolli nwaqqaf il-laqgħa hawnhekk għax irrid ninżel nagħmel intervent fil-Kamra. Jew inkella nistgħu nagħżlu li nieqfu issa. Ma rridx inwaqqfek Onor. Ellis. Ministru, nirringrazzjak u nirringrazzja lill-Aġenzija Servizzi Ewropej Malta.

AFFARIJIET OĦRA

IĊ-CHAIRPERSON: Nixtieq ninforma lill-Kumitat li rċevejna talba sabiex issir laqgħa mal-Kummissarju Kyriakides għal nhar il-Ħamis 27 ta’ Jannar 2022, liema laqgħa għandha tkun konġunta mal-Kumitat Permanenti dwar is-Saħħa. Bħala ħinijiet nista’ filgħodu jew kmieni wara nofsinhar. Nirringrazzjakom.

Fil-5.45 p.m. intemmet id-diskussjoni u l-Kumitat aġġorna għal data u aġenda li kellhom jiġu komunikati aktar tard.

